ҚАНИЙДИ, БИЗДА ҲАМ “ҲАЙД ПАРК”ЛАР БЎЛСА...
(“Аdvokat-Press” gazetasi)

Буюк Британиядаги сўз эркинлигини ҳимоя қилувчи “Артикл-19” халқаро ташкилоти таклифига кўра 2004 йилнинг август ойида Лондонда бир ойлик сафарда бўлдим. Ҳозирги замон демократиясининг бешиги ҳисобланган Англияда инсон ҳуқуқлари ва сўз эркинлигига тўлиқ амал қилинади. Хитроу аэропорти паспорт назоратидан ўтиб, шаҳарга чиққанингиздан кейин бирор кимса сизни “кимсан, қаердан келдинг, бу ерда нима ишинг бор, қаерда яшаяпсан, яшаш жойингдан рўйхатдан ўтдингми” каби бемаъни саволлар билан безовта қилмайди. Токи, қонунни бузмагунингизча, сизга бирорта полиция ходими ҳам тегиш ҳуқуқига эга эмас. Демократия шу қадар ривожланган-ки, мамлакатдан чиқиб кетаётганингизда ҳатто, паспорт назорати мавжуд эмас. Чунки, сиз мамлакатга қонуний кириб келганингиздан кейин, қачон чиқиб кетганингиз бировни қизиқтирмас экан.


Лондон жуда ҳам замонавий шаҳар экан. Кўчаларда турли миллий ва диний либосларни кийиб, ранго-ранг тилларда сўзлашувчи, танасининг ранги турлича бўлган кишилар бемалол юришибди. Паркларнинг гўзаллигини айтмайсизми! Асосан сўз эркинлиги соҳасида фаолият юритаётган адвокат ва журналист бўлганим сабабли, Лондонга келгач албатта машҳур Ҳайд-паркка боришни режалаштириб қўйгандим. У ерда ўз фикрини кўпчиликка билдиришни истаганлар учун махсус жой ажратилган. Нотиқлар ярим метрлик нарвонларга чиқиб олиб, атрофига иложи борича кўпроқ эшитувчиларни йиққан ҳолда, бирон-бир мавзу бўйича ўз нуқтаи-назарларини ҳимоя қилишиб, шу тариқа тарафдорларини кўпайтиришга ҳаракат қилишади. Бир томондан насроний динининг афзалликлари, иккинчи томонда ислом динининг демократияга мослиги, учинчи томонда қуролланишнинг олдини олиш, тўртинчи томонда никоҳсиз яшаш, бешинчи томонда атроф-муҳит тозалигини асраш, олтинчи томонда Фаластин халқининг ўз озодлиги учун кураши ва ҳоказолар ҳақидаги тортишувлар борар эди. 


Мен паркка борган кун ҳаво очиқ, ҳузурбахш эди. Нотиқлар кўшасида 12-15 нафар воиз овозининг борича нутқ сўзларди. Энг кўп тингловчи гуруҳи терроризм ва диний мавзуларда гапираётган нотиқлар атрофига йиғилган, айрим тингловчилар нотиқлар билан қизғин тортишувларга киришиб кетарди. Баъзи гуруҳларда 70 дан ортиқ тингловчи бўлса, динсизликни тарғиб этувчи нотиқнинг олдида икки киши бор эди, холос. 


Ҳар қандай кишининг исталган мавзуда, жумладан ҳукумат ва давлат арбоблари ҳақидаги фикрларини ҳеч тортинмасдан эркин билдираётгани мени қойил қолдирди. Шунга қарамай, бирорта ҳам тартибсизлик келиб чиқмади. Асосий оммадан йигирма қадамча нарида уч нафар полиция ходими турган бўлса-да, “иш йўқ эди”. Мен уларнин олдига бориб, эсдалик учун расмга тушишни таклиф қилдим. Бажонудил рози бўлишди.


“Ҳайд-парк”ни тарк этаркан, “кошки бизда ҳам шундай “Ҳайд-парк”лар бўлсайди”, деб армон қилдим. 

